
 

 
 
 
 

En xaneiro de 2018 levantámonos contra o 0,25% que o goberno antipopular de Mariano 

Rajoy decidira que subiran as pensións. Conseguimos que aquel ano as pensións subiran 

tanto como o IPC. 

Entón demostramos que a mobilización é efectiva para defender o dereito a unha vida digna 

e evitar o empobrecemento das persoas pensionistas. 

A partir do ano 2021 os prezos e o índice de prezos ao consumo (IPC) subiron con forza. Se 

non tivésemos conseguido acabar coa decisión do Partido Popular de conxelar as pensións, 

hoxe as vidas das persoas pensionistas serían moito máis difíciles. 

Mais, moitas senten que lles resulta máis difícil chegar a fin de mes. Por que? 

 

A suba das pensións en 2024 

• As pensións contributivas subirán, a partir de xaneiro, un 3,8%. 

• As pensións mínimas e as non contributivas subirán un 6,9%. 

• A pensión mínima de viuvez con cargas familiares un 14,1%. 

Esta suba é consecuencia da mobilización continuada do movemento social en defensa das pensións 

públicas. 

É unha grande vitoria da que debemos estar orgullos@s. 

 

Por que moitas persoas pensionistas senten que perden poder adquisitivo? 

O ano 2022 rematou cun IPC de menos de 6 puntos, as pensións subiron en xaneiro de 2023 un 8,5%. 

O ano 2023 rematou cun IPC do 3,2%, as pensións subiron en xaneiro de 2024 un 3,8%.  

Polo tanto nos dous últimos anos, aparentemente, as persoas pensionistas gañaron poder adquisitivo. 

Ano Revalorización real IPC anual 

2022  5,70% 

2023 8,50% 3,20% 

2024 3,80%   

 

Porén, a maioría das persoas pensionistas, senten que perderon poder adquisitivo. Esa percepción é 

correcta, responde á realidade. Por que? 

Porque o IPC é unha media ponderada do que soben distintos grupos de bens e servizos: vestido e calzado, 

vivenda, medicina, transporte ... e alimentos e bebidas non alcohólicas. 

Os prezos dos alimentos son os que máis subiron nos últimos tres anos, 2021, 2022 e 2023, máis dun 30%. 

8 de xaneiro do 2024 



 

 
 
 
 

As persoas e familias que viven de pensións e salarios baixos, gastan unha parte moi importante dos seus 

ingresos en alimentación. Ademais, compramos alimentos todos os días. Se os seus prezos subiron máis que 

o IPC xeral, as persoas de baixos ingresos teñen máis difícil mercar alimentos frescos e chegar a fin de mes. 

Desde xaneiro de 2021 até xaneiro de 2024, o IPC xeral aumentou un 16% e as pensións un 18%, o que 

permitiu recuperar parte do poder adquisitivo perdido nos anos anteriores. Porén, no mesmo período o IPC 

dos alimentos subiu máis dun 30%1. 

 

 

 

As pensións inferiores ao salario mínimo interprofesional 

Existen 9 millóns de persoas pensionistas. As máis prexudicadas pola suba dos prezos dos alimentos 

pertencen a dous grupos: 

1º. As que perciben pensións inferiores á cantidade mínima para non situarse en risco de pobreza, uns 800 

euros, e, 

2º. As que percibe pensións inferiores ao salario mínimo interprofesional, 1.080 euros en 2023. 

 

 
1Cando redactamos este texto o INE publicara o IPC por grupos até novembro, aínda non publicara o IPC por grupos até decembro. 

No Estado español hai case tres millóns de pensionistas que reciben menos de 800 euros e outros case dous 

millóns que cobran entre 800 e 1.080 euros. Estes dous grupos son os que máis dificultades teñen para 

afrontar a suba dos prezos e dos alimentos. 

 

Na Galiza hai máis de 300 mil pensións que non chegan a 800 euros e outras 200 mil entre 800 e 1.080 

euros, os dous grupos que máis dificultades teñen para afrontar os gastos correntes. 

 

Que reivindicamos? 

 

Por iso MODEPEN reivindicamos que ningunha persoa pensionista cobre unha pensión inferior ao salario 

mínimo interprofesional, 1.080 euros antes da suba que se aprobe para 2024. 

• Ningunha persoa pensionista con menos de 1.080 € 

Ademais continuaremos defendendo as medidas necesarias para fortalecer o sistema público de pensións e 

que as traballadoras e traballadores hoxe en activo exerzan no futuro o dereito a unha pensión digna: 

• Recuperación da idade legal de xubilación aos 65 anos 

• Derrogación da lei que fomenta as pensións de capitalización a través dos plans de empresa 

• Políticas efectivas para acabar coa fenda salarial, de emprego e de pensións que discrimina as 

mulleres 

 

 

 

A táboa reivindicativa de MODEPEN é moito máis ampla, podes informarte en: 

https://www.modepen.org/ 

 

 

https://www.modepen.org/


 

 
 
 
 
Na asemblea da plataforma de Vigo-Redondela que celebramos en decembro de 2023, algunhas 

das compañeiras e compañeiros solicitaron información sobre: 

1º. O mecanismo de suba das pensións aprobado na Lei 21/2021 (IPC medio acumulado) e o IPC 

real. 

2º. A reivindicación da Unidade de Acción Estatal sobre a taxa de reposición das pensións. 

3º. O mecanismo de cálculo do índice de prezos ao consumo (IPC) e a súa relación co poder 

adquisitivo real das pensións. 

Este breve documento intenta resolver brevemente esas dúbidas. 

 

1º. O mecanismo de suba das pensións aprobado na Lei 21/2021 (IPC medio acumulado) e o IPC 

real. 

Explicación da táboa. 

Na liña 1 aparece o IPC acumulado dos últimos 12 meses até decembro de 2022. Na liña 2 o IPC 

acumulado dos últimos 12 meses até xaneiro de 2023 e así sucesivamente. Na liña 12 o IPC 

acumulado dos últimos 12 meses até novembro de 2023. 

A última liña, en letra negriña, inflación media acumulada, é a media aritmética do IPC das 12 

liñas anteriores.  

 Período IPC últimos 12 meses, % 

1 Decembro 2022 5,7 

2 Xaneiro 2023 5,9 

3 Febreiro 2023 6,0 

4 Marzo 2023 3,3 

5 Abril 2023 4,1 

6 Maio 2023 3,2 

7 Xuño 2023 1,9 

8 Xullo 2023 2,3 

9 Agosto 2023 2,6 

10 Setembro 2023 3,5 

11 Outubro 2023 3,5 

12 Novembro 2023 3,2 

 Inflación media acumulada 3,8 
 

 

A) Como subirían as pensións en 2023 segundo o IPC real. 

A suba das pensións sería do 3,2%, o IPC acumulado en novembro. Tómase o de novembro para 

que dea tempo a incluír a suba nas nóminas de xaneiro. Se se tomase o de decembro non daría 

tempo até a nómina de febreiro. 



 

 
 
 
 
B) Como soben as pensións segundo o mecanismo da lei 21/2021. 

A suba faise ao final de ano de acordo coa media dos IPCs acumulados dos 12 meses anteriores, 

5,7 + 5,9 + 6,0 + 3,3 + 4,1 + 3,2 + 1,9 + 2,3 + 2,6 + 3,5 + 3,5 + 3,2 = 45,2 

45,2 / 12 = 3,8%. 

Como vemos, neste ano co novo mecanismo gañamos algo respecto á suba que correspondería 

de aplicar o mecanismo anterior, 

3,8% - 3,2% = 0,6%. 

O mesmo pasou o ano anterior, 

8,5% - 5,7% = 2,8%.. 

Mais, a longo prazo o efecto dos dous mecanismos é o mesmo, 

 

Na gráfica vemos como nun período de dúas décadas, uns anos o IPC acumulado até decembro 

é superior ao IPC medio acumulado, e outros inferior. O efecto a longo prazo tende a igualarse. 

Outras diferenzas entre os dous mecanismos 

Co mecanismo actual a suba das pensións faise sobre o IPC do ano anterior, un dato que se 

coñece. 

Co mecanismo anterior a suba facíase a principio de ano sobre o IPC previsto polo goberno, que 

aínda non se coñece, é unha previsión. A final de ano, se o IPC real superaba a previsión do 

goberno, as pensións aumentaban unha segunda vez para evitar a perda de poder adquisitivo. 

Ademais, as persoas pensionistas recibían unha paga pola diferenza anual entre o IPC real e a 

previsión do goberno, a coñecida como “paguiña”. 

A UAE reivindica volver ao mecanismo anterior, no que a suba das pensións se facía sobre o IPC 

previsto e se compensaba a posíbel desviación coa “paguiña”. 

 



 

 
 
 
 
2º. A reivindicación da Unidade de Acción Estatal (UAE) sobre a taxa de reposición das 

pensións. 

Nunha das táboas reivindicativas da UAE figura: 

“Garantir unha taxa de reposición mínima do 90% para os salarios inferiores a 1.500€ e do 80% 

para salarios superiores”. 

A taxa de reposición ou substitución é a porcentaxe do último salario que representa a pensión. 

De acordo coa reivindicación da UAE, funcionaría así: 

Salario 1.200 € → Pensión = 1.200 x 90% = 1.080 € 

Salario 1.400 € → Pensión = 1.400 x 90% = 1.260 €. 

Salario 2.000 € → Pensión = 2.000 x 80% = 1.600 €. 

Salario 3.000 € → Pensión = 3.000 x 80% = 2.400 €. 

3º. O mecanismo de cálculo do índice de prezos ao consumo (IPC) e a súa relación co poder 

adquisitivo real das pensións. 

Moitas persoas pensionistas teñen a impresión de que, a pesar das subas anuais das pensións 

segundo o IPC, perden poder adquisitivo. Por que? 

Porque os alimentos, unha parte moi importante do gasto das persoas de baixos ingresos, soben 

máis que o IPC xeral. 

 

Como se pode ver na gráfica entre xaneiro de 2021 e xaneiro de 2024, o IPC xeral subiu un 16% 

e as pensións un 18% polo que aparentemente se recuperou parte do poder adquisitivo que se 

perdera os anos anteriores. 

Porén, no mesmo período, os prezos dos alimentos subiron máis do 30%. As persoas que 

perciben pensións ou salarios pequenos dedican unha parte moi grande dos seus ingresos a 

mercar alimentos frescos e a suba non lles dá para manter o nivel de consumo anterior ao 

aumento da inflación que comezara en 2021. Para manter o poder adquisitivo en alimentación, 

as pensións máis baixas necesitarían subas superiores ao IPC xeral. 






